
	ИХ ҮНЭТЭЙ ЮМ БАЙНА ШҮҮ 

	(Болсон явдал)

	 

	“МОНГОЛЫН ЗОХИОЛЧДЫН ЭВЛЭЛ”, “Улсын хэвлэл” Улаанбаатар хотноо 1954 онд эрхлэн хэвлүүлсэн “Л. Н. Толстой : ӨГҮҮЛЛЭГҮҮД” номоос  

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИХ ҮНЭТЭЙ ЮМ БАЙНА ШҮҮ 
(Болсон явдал)

	 

	Мопассаны өгүүлснээр

	 

	Дундад тэнгисийн эрэг дээр Франц Итали хоёрын хооронд, Монако гэдэг өчүүхэн жижиг хаант улс бий. 

	Энэ хаант улсад оршин суугчид нь томхон сууриныхаас ч цөөхөн бөгөөд нийтдээ 7 мянгахан хүнтэй. Нэг хүнд нэг нэг десятин ч оногдохгүй газартай ажээ. Гэвч энэ улсын хаанцар нь ёстой л нэг хаан шинжтэй юм санжээ. 

	Энэ хаанцар нь ордонтой, бас ордны шадар хүмүүс сайдууд, аграмба, лхаарамба зэрэг том том лам нар (архиерей), генералууд, цэргүүдтэй ч юм санж. 

	Жархан хүнтэй, цөөхөн ч гэлээ гэсэн цэрэг л юм. Энэ хаанцар, газар бүхний адилаар тамхи архи, дарс зэргээс татвар хураадаг боловч, хүн ам нь цөөхөн учир уух, татахаас орох орлого багатай ажээ. 

	Хэрэв энэ хаанд, тусгай орлого ордоггүй сэн бол ордны шадар хүмүүс болоод тайж нараа ч гэсэн, өөрийгөө ч гэсэн тэжээх юу ч үгүй байх байсан билээ. 

	Гэтэл эргүүлэг тоглоомын газраас тусгай орлого ордог байжээ. Хүмүүс тэр тоглоомоор тоглоцгоож, хожигдож, хожилцох боловч, тоглоомын эзэнд ямагт хонжоо гардаг байжээ. 

	Одоо ийм тоглоомын газар, бүх Европ даяарт ганцхан л энэ үлдсэн болохоор, тоглоомын газрын эзэн нь уул орлогоос хаанд их мөнгийг төлдөг байжээ. 

	Урьд ийм тоглоомын газрууд немцийн1 жижиг вангуудад байсан боловч, энэ тоглоомын газруудаас болж ихээхэн сүйрэл гардаг байсан тул тэднийг 10 жилийн өмнө хориглон хаасан юм санж. 

	Тоглохоор ирсэн ямар ч нэгэн хүн шунасаар шунасаар байгаад, байдгийгаа алдчихдаг, дараа нь бүр өр тавьж эхэлдэг сэн. 

	Түүнээсээ болж гашуун зовлонд ороод, усанд ч живж үхэх, өөрийгөө ч буудах зэрэг үхлээр хэрэг шувтардаг байж. Учир иймээс немцүүд вангуудынхыгаа хориглон хаачихжээ. 

	Гэтэл Монакогийн хаанцрынхыг хэн хаах вэ дээ. Тэгээд л ганцаархнаа үлдсэн юм санж. 

	Тэгээд тэр цагаас хойш анчид энэ тоглоомын газар тоглохоор ирж, хожигдоцгоодог тул тоглоомын эзэнд хонжоо гардаг болжээ. 

	Энэ бол үл бүтэх хэрэг гэдгийг Монакогийн хаанцар мэдэж байв. Гэсэн ч яах вэ дээ? Амьдрах л хэрэгтэй байлаа. Гэхдээ архи, тамхины татвараар амь зуухаас дээр биш байх аа. 

	Энэ хаанцар ингэж амьдран хаанчиллаа явуулж, мөнгө зоорилон, ёстой л томхон хаадын адил ордондоо бүх журмыг сахиулдаг байжээ. Хаан ингэж ширээндээ залран зарлага гаргах, шагнал хүртээх, цаазлах, өршөөх, баяр ёслолын жагсаал, зөвлөгөөн, хууль, шүүх зэрэг бүгдийг, ёстой л хаадын адил явуулдаг байв. Гагцхүү юм бүхэн нь л хомс жаахнаас биш. 

	Тэгтэл энэ улсын хааныд хүн алсан нэгэн хэрэг таван жилийн өмнө гарчээ. Энэ хаант улсын дотор гарч байгаагүй бөгөөд ард иргэд нь амгалан сайхнаар аж төрөн, ийм хэрэг ер гарч байгаагүй ажээ. Шүүгч нар цугларч, бүгдийг зүй ёсоор нь шүүцгээж дээ. Шүүгчид, прокурорууд, төлөөлөгчид, өмгөөлөгчид цөм байцаан шүүж шүүж, хууль ёсоор хэрэгтний толгойг авахаар тогтоогоод хаанд илтгэсэн ажээ. 

	Хаан, шүүхийн тогтоолыг уншиж үзээд баталчхаж л дээ. Цаазлахад ч цаазалчих л аж. Гагцхүү энэ улсад толгой авах зэвсэг - гильотин2 ч байхгүй, яргачин ч байхгүй, ганц гайтай явдал болов. 

	Сайд нар нь бодож, бодож: Хэрэгтний толгой авах явдалд францчууд тэдэнд машин мастер хоёроо түр илгээж болох эсэх, хэрэв болох бол энэ хэрэгт хэдий хэр юм хэрэгтэйг мэдэгдэнэ үү гэсэн гуйлтыг Францын засгийн газарт бичихээр шийдвэрлэжээ. Бичиг илгээснээс долоо хоногийн дараа: Хүний толгой авдаг машиныг яргачны хамт илгээж болно. Бүгд 16000 франк хэрэгтэй гэсэн хариуг авч, хаанд айлтгаж гэнэ. 

	16000 франк гэнэ ээ! гээд хаан бодож, бодож: "Энэ муу өөдгүй юм ийм их мөнгө хүрэхгүй. Аль болох хямдаар болохгүй юм уу?

	16000 франк гэдэг чинь хүн ам нэг бүрээс 2 франк илүү татвар татах гэсэн үг. Яаж ч хөдөллөө гэсэн хүнд байна" гэв. Энэ хэрэгт хэрхэн туслалцаа олж авах билээ?гэж зөвлөгөөн хийжээ. 

	Мөн л гуйлт хүсэлтээ Италийн хаанд илгээхээр шийдэж гэнэ. Францын засгийн газар бол хаадыг үл хүндлэгч, бүгд найрамдах улс юм. Харин Италийн хаан бол ах дүү учир, хямдхан авч магадгүй гэж бичиг илгээгээд, хариуг удалгүй авчээ. Машин мастер хоёрыг дуртайяа илгээе. Харин явсных, гүйцэтгэснийх нийлээд бүгд 12000 франк болно гэж Италийн засгийн газар бичжээ. Хямдхан боловч бас л үнэтэй байна. Муу золиг дахиад ийм их мөнгө хүрэхгүй. 

	Бас л хүн бүрд 2 франкаас багагүй татвар оногдох гэж байна. Дахин зөвлөгөөн хийжээ. Аль болох хямдаар болохгүй юм уу? Цэргүүдийн хэн нэгэн нь гэртээ толгойг нь авахгүй байгаа даа? гэж бодоод генералыг дууджээ. 

	"Хэрэгтний толгойг авчих ямар нэгэн цэрэг даанч алга гэж үү? Дайнд хүн алдагтай л адилхан хэрэг шүү дээ. Харин ч цэрэг хүн бол хүнийг алахын тулд бэлтгэдэг шүү дээ" гэв. "Хэн нэг чинь авчих юм биш үү?" гэж генерал, цэргүүдтэйгээ ярилцаж л дээ. Цэргүүд нь: «Үгүй, бид үүнийг чадах ч үгүй, сураа ч үгүй» гэцгээгээд толгойг нь авсангүй гэнэ. 

	Яах вэ? Дахин бодож, бодож, хороо комисс, дэд комиссуудыг хуралдуулаад, саналаа өөрчилжээ. 

	Цаазлах явдлыг үүрд шоронд хорихоор солих хэрэгтэй юм. Ингэхээр хаан ч өршөөл үзүүлж байна. Зарлага ч бага гарна гэлцэв. 

	Хаанцар үүнийг зөвшөөрч ёсоор болгон шийдсэн боловч үүрд амь насаар нь хорих тийм тусгай шорон байхгүй нь бас нэг харамсалтай гашуун явдал болов. 

	Түр хорьдог, хөнгөн гяндан байхаас биш, үүрд хорих тийм бат шорон байхгүй ажээ. Гэлээ ч гэсэн байр эрж гэнэ. Залуу эрийг хориод хуягаар мануулжээ. Хуяг, хэрэгтнийг хооллоход мөн л хоолны өрөөнд ордог, явахаар нь ч явдаг, хааш л хандана тэр зүг рүү шагайн манаж байдаг байв. Тэр залуу ингэсээр зургаан сар сууж гэнэ. Нэг жил сууж гэнэ. Хаан жилийн эцэст орлого-зарлагуудаа тулгаж үзтэл, хэрэгтнийг тэжээхэд бас ч багагүй, шинэ зарлага гарсан байв. Ядаж хуяг бас тусгайдаа хооллодог юм санж. Жилд 600 франк гарчээ. Гэтэл нас залуу, бие эрүүл тэр хэрэгтэн, дор хаяад 50-аад жил насална гэхэд, юу болох нь вэ дээ бод л доо. Зарлага ч их гарах нь ээ, ингэж ер болохгүй дэг ээ. 

	Хаанцар сайд нараа дуудсанд: "Энэ муу бүтэлгүйгээс бид яасхийгээд нэг хямдхан шиг салчихмаар байна. Бодоцгоо, ингээд байвал бид үүнд их зарлага гаргах болоод байна» гэв. Сайд нар нь цугларч, бодож бодож: Нэг нь: «Ноёд оо, миний бодоход, манаач хуягийг буулгамаар байна» гэхэд, нөгөө нь: «Тэр чинь явчих нь шүү дээ» гэлээ. «Яваг л дээ, сайн л биз» гэв. Хаанд энэ шийдвэрээ айлтгасанд хаан зөвшөөрч, манаач хуягийг буулгажээ. Тэгээд юу болохыг нь хараад байтал: Зөвхөн хооллох цагаа болохоор хэрэгтэн гарч, манаач хуягаа эрж эрж ололгүй хааны гал зуух руу хоолондоо явлаа гэнэ. Тэгээд юу өгснийг нь шорондоо авчирч, хаалгаа янгинатал түгжээд суужээ. Яах билээ гэж бодоцгоов. Тэр бидэнд хэрэггүй, яваг гэж түүнд хэлбэл зохино гэлцэв. Тэгээд шүүхийн сайд, түүнийг дуудаж ирүүлээд: «Та юунд явахгүй байна? Танай дэргэд манаач» байхгүй байгаа шүү дээ. Та чөлөөтэй явж болно шүү. «Хаан танд юу ч санахгүй», «хаан ч юм санахгүй л юм биз, гэтэл надад хаашаа ч явах газар алга. Би хаашаа явах юм бэ тэгээд? Та нар шүүхийн тогтоолоор миний нэрийг гутааж гүйцсэн. Одоо намайг хэн ч тоож ажилд авахгүй, би ингээд бүх ажил хэргээс хоцорлоо. Та нар миний хувьд буруу ажлыг хийсэн. Ингэж ч арай л итгэж болохгүй байх аа. Та нар тэгээд нэгдүгээрт, намайг цаазлахаар тогтчихоод намайг цаазлах ёстой байтлаа цаазлаагүй. Би энэ тухайд зөрөөгүй билээ. Хоёрт, дараа нь та нар намайг үүрд торонд хорихоор тогтчихоод намайг хооллож байх, мөн мануулж байхаар харгалзагч хуягийг зориуд тавьсан билээ. Тэгээд бас харгалзагч хуягаа буулгалаа. Дахиад л би энэ тухайд чинь зөрөөгүй, өөрөө хоолондоо явж байсан. Одоо та нар: Яв гэж байна. Үгүй яах вэ дээ, та нар дураараа л болцгоо, яавал яа. Би хаашаа ч явахгүй» гэв. 

	Яах билээ? Дахин зөвлөгөөн хийв. Явдаг ч үгүй, хүнтэй чинь юу гэх билээ? Бодоцгоож бодоцгоож түүнд тэтгэвэр олгоё. Ингэхгүй бол түүнээс салахгүй гээд хаанд айлтган дэвшүүлсэнд: «Яая гэх вэ? Тэгэхээс биш яагаад ч болов салахын л мөн болъё» гэв. Тэгээд түүнд 600 франк өгөх болсныг хэлэхэд «За яая гэх вэ, хэрэв нээрээ л өгөх юм бол, явахаас биш дээ» гэжээ. 

	Ингэж шийдэцгээж гэнэ шүү. Хэрэгтэн тэтгэврийнхээ гуравны нэгийг урьдчилж аваад, бүгдтэй нь салахын ёс гүйцэтгэж хаанцрын эзэмшихүүнээс гарч оджээ. 

	Төмөр замаар 15-хан мөч явж нэг газар ирээд ойролцоох нэг газар нутаглан газар худалдаж аваад, ногоо, цэцэрлэг тарьж тавтай сайхнаар аж төрөх болжээ. 

	Тогтоосон хугацаандаа очиж тэтгэврээ аваад, тоглоомын газар орж 2-3 франк тавьж, заримдаа хожиж, заримдаа хожигдоод л харьдаг болж гэнэ. Ингэж энэ цагаас хойш, хашир сууж хал үзсэн тул, хэвийн сайхан амьдардаг болж гэнэ. Хүний толгой авах, үүрд шоронд хориход мөнгөө хайрладаггүй тийм газар энэ хүнд тохиолдоогүй нь үлэмжийн их аз заяагаар тохиолдсон биз ээ.

	 

	

	 


1954 оны хэвлэл “Л. Н. Толстой : ӨГҮҮЛЛЭГҮҮД” номын ГАРЧИГ

	Кавказад олзлогдсон хүн

	Нэг хүнд хэчнээн газар хэрэгтэй вэ?

	Франсуаза

	Их үнэтэй юм байна шүү

	Эзэн ажилтан хоёр

	Найрын дараа

	Алеша ваар

	Ядуу хүмүүс

	Хүүхдийн хүч

1954 оны хэвлэл “Л. Н. Толстой : ӨГҮҮЛЛЭГҮҮД” номын Хэвлэн нийтлэлийн мэдээлэл

	 

	МОНГОЛЫН ЗОХИОЛЧДЫН ЭВЛЭЛ

	 

	Л. Н. Толстой

	 

	ӨГҮҮЛЛЭГҮҮД

	 

	Редактор Б. Дэмчигдорж

	 

	Улсын хэвлэл

	1954

	Улаанбаатар

	 

	Редактор Б. Мягмаржав

	Техник редактор Б. Дашлэгцэг

	Хавтасны чимэглэлийг зураач С. Нацагдорж 

	Уран сайхны редактор В. Одгийв

	Корректор М. Сүх, Ц. Нямжив      

	 

	1954 оны 1 дүгээр сард өрөлтөд оруулж, мөн оны 5 дугаар сард хэвлэлд шилжүүлж 8000 ширхэг хэвлэв. 

	Хэвлэлийн хуудас 14¼ 

	Цаасны хэмжээ 60X92 1/16

	Б— 015113      

	Захиалсан № 329

	 

	Улсын Хэвлэл ба Хэвлэлийн Үйлдвэрлэлийг Эрхлэх Газрын харьяа Сүхбаатарын нэрэмжит Хэвлэх үйлдвэрт хэвлэв. 

	Чойбалсангийн гудамж. 2. Улаанбаатар.

	
Notes

		[←1]
	 Немц – герман (ЦБ)




	[←2]
	 Гильотин - Францын агуу их хувьсгалын үед доктор Guillotin-ы саналаар гаргасан толгой авч цаазлах зэвсэг билээ. (орчуулагч)

